
GOUVÈNÈ HOCHUL ANONSE 25 MILYON DOLA POU NOUVO PWÒGRAM 
SIBVANSYON POU KONSÈVASYON ESPAS OUVÈ  

  
25 milyon dola disponib atravè Lwa sou Obligasyon Anviwònmantal pou 

akizisyon tè pa òganizasyon san bi likratif yo, Minisipalite yo ak Nasyon oswa 
Tribi Endyen yo  

  
Finansman san kontrepati a sipòte aksè ekitab ak espas ouvè nan kominote yo 

atravè Eta Nouyòk epi fè avanse inisyativ '30x30' Gouvènè a  
  

Webinè enfòmasyon pwograme pou 3 desanm 2025  
  
  
Gouvènè Kathy Hochul te anonse jodi a ke 25 milyon dola disponib kounye a nan 
premye faz yon nouvo pwogram pou patnè konsèvasyon tè yo pou pwoteje ak prezève 
espas ouvè nan Eta Nouyòk. Minisipalite yo, òganizasyon san bi likratif yo, ak nasyon 
oswa tribi Endyen yo ka aplike pou finansman Lwa sou Obligasyon Anviwònmantal pou 
Dlo Pwòp, Lè Pwòp ak Travay Vèt la atravè Pwogram Sibvansyon pou Konsèvasyon 
Espas Ouvè (Open Space Conservation Grant Program) a pou achte tè pou 
konsèvasyon pèmanan. Konsèvasyon espas ouvè pwoteje kalite dlo ak lè a, ankouraje 
aksè ak espas vèt, bay koneksyon abita ak divès ekosistèm, ka diminye enpak 
inondasyon ak chalè ekstrèm, epi ankouraje kominote rezistan pou tout Nouyòkè yo.  
  
"Fòs Nouyòk te toujou anrasinen nan sante kominote nou yo ak tè nou apresye a", 
Gouvènè Kathy Hochul te deklare. "Nouvo pwogram sibvansyon sa a epkipe 
gouvènman lokal yo, òganizasyon san bi likratif ak Nasyon Endyen yo pou pwoteje 
espas ouvè, non sèlman pou prezève resous natirèl yo, men tou pou sèvi kòm 
fondasyon byennèt ak rezistans nou fas a yon klima k ap chanje."  
  
Depatman Konsèvasyon Anviwònmanatl (Department of Environmental Conservation, 
DEC) Eta Nouyòk angaje l pou l fè pwomosyon konsèvasyon nan kominote riral ak iben 
yo atravè Eta Nouyòk yon fason ki amelyore aksè ak aktivite lwazi, amelyore kalite lavi 
ak sante piblik, diminye enpak chanjman klimatik yo epi sipòte ekonomi ki baze sou 
resous natirèl yo, patikilyèman nan kominote defavorize yo. Nouvo pwogram 
sibvansyon sa a fèt pou sipòte pwojè akizisyon tè ki sipòte objektif sa yo tout pandan y 
ap pwoteje anviwònman an epi sipòte divèsite byolojik la. Pwojè yo pral kontribye nan 

rezistans klima Eta a ak objektif 30x30 pou konsève 30 pousan tè ak dlo Nouyòk yo disi 
2030.  
  
Komisè Depatman Konsèvasyon Anviwònman Eta Nouyòk, Amanda Lefton, te 
deklare, "Pwoteje espas ouvè yo se yon pwen santral nan estrateji DEC la pou adapte 
ak klima a, pwoteje anviwònman an, epi asire aksè ekitab a opòtinite lwazi deyò. Gras a 
envestisman istorik ki soti nan Lwa Obligasyon Anviwònmantal Dlo Pwòp, Lè Pwòp ak 
Travay Vèt 2022 a, Gouvènè Hochul ak Pwogram Sibvansyon Konsèvasyon Espas 
Ouvè a ap bay finansman san parèy pou pwoteje tè ki pwoteje byodivèsite, amelyore 
rezistans klimatik, sipòte ekonomi lokal ki an sante, epi ranfòse sante piblik nan rejyon 
ki pa jwenn ase sèvis."  
  
Komisè pa entèrim Biwo Pak, Lwazi ak Prezèvasyon Istorik Eta Nouyòk la, Kathy 
Moser, te deklare, "Anba lidèchip Gouvènè Hochul, Nouyòkè yo santi benefis Lwa sou 
Obligasyon Anviwònman pou Dlo Pwòp, Lè Pwòp ak Travay Vèt la chak jou. Dènye òf 
sa a prezève espas ouvè atravè Eta Nouyòk epi li kontribye nan sante ak byennèt 
jeneral nou pou tè ki chè pou nou. Fas a chanjman klimatik la, nou konte sou kominote 
lokal yo pou yo rekonèt valè opòtinite sa a ak tè yo ta renmen pwoteje a ki pral 
benefisye nou tout."  
  
Direktè Pwogram pou Granmoun Aje nan Nouyòk pou Land Trust Alliance, Jamie 
Brown, te deklare, "Alyans lan ak kominote fidisi tè Nouyòk la rekonesan anvè 
Gouvènè Hochul ak Depatman Konsèvasyon Anviwònmantal Eta Nouyòk la pou 
lidèchip yo ak travay di yo pou aplike pwogram sibvansyon transfòmatè Lwa sou 
Obligasyon Anviwònmantal pou Dlo Pwòp, Lè Pwòp, ak Travay Vèt sa a. Nou pa ka 
tann pou n travay ansanm pou pwoteje plis tè ki bay anpil benefis pou tout Nouyòkè yo."  
  
Senatè Eta a, Peter Harckham, te deklare, "Finansman sa a se yon bon nouvèl pou 
espas natirèl orijinal Nouyòk yo. Akizisyon tè sa yo pral ede pwoteje ekosistèm vital yo 
ak rezèv dlo potab frajil nou an, ranfòse sistèm natirèl pou diminye inondasyon yo epi 
prezève peyizaj pitorèsk ke Nouyòkè yo te apresye pandan plizyè jenerasyon, epi y ap 
kontinye jwi yo pou jenerasyon k ap vini yo. Mwen remèsye Gouvènè Hochul paske li 
debloke finansman sa a epi li pèmèt nou rive pi pre objektif konsèvasyon 30x30 nou 
yo."  
  
Minisipalite yo, òganizasyon san bi likratif yo, ak Nasyon oswa Tribi Endyen yo ka 
soumèt aplikasyon/òf pou yon minimòm 50,000 dola, jiska yon maksimòm 3,500,000 
dola, pou akizisyon tè. Pa gen okenn fon kontrepati ki nesesè. Moun ki aplike yo ap 
resevwa sibvansyon an vèsman pandan etap espesifik nan pwosesis akizisyon tè a ap 
fini. Depans ki kalifye pou finansman yo enkli, men yo pa limite a, travay tit pwopriyete, 
evalyasyon, sondaj ak make limit, evalyasyon anviwònman, ak pri acha tè a. Pou sipòte 
ekite nan aplikasyon Lwa sou Obligasyon an, DEC vize pou reyalize omwen 40% nan 
benefis ki soti nan pwogram sa a nan kominote defavorize yo.  
  
Pwojè yo dwe aliyen ak objektif Plan Konsèvasyon Tè Espas Ouvè Eta Nouyòk la epi 
posede omwen youn nan sèt resous yo idantifye kòm priyorite nan Lwa sou Obligasyon 

lan ki gen ladan: pwojè ki gen valè ekolojik, abita, lwazi oswa peyizaj; pwoteje kalite yon 
rezèv dlo potab; bay valè kontwòl inondasyon oswa rediksyon inondasyon; konstitye 
yon plèn inondasyon; bay oswa gen potansyèl pou bay koneksyon ak abita enpòtan; 
bay espas ouvè pou piblik la itilize ak jwi; oswa bay jaden kominotè nan zòn iben yo. Yo 
ankouraje tout pwojè ki finanse pou pèmèt, kreye, oswa amelyore aksè piblik la.  
  
DEC ap òganize yon webinè mèkredi 3 desanm 2025 a 1è aprèmidi pou moun ki 
enterese aprann plis bagay sou pwogram nan an jeneral, kondisyon aplikasyon yo, 
detay finansman yo, ak kijan pou itilize nouvo Sistèm Finansye Eta a (State Financial 
System, SFS) pou sibvansyon yo. Pou enskri pou webinè a, vizite sitwèb DEC la.  
  
Dènye dat limit pou soumèt aplikasyon/òf pou sibvansyon yo se 3 p.m, mèkredi 18 
fevriye 2026. Tout moun k ap aplike pou sibvansyon dwe enskri nan SFS anvan yo 
aplike. Kandida san bi likratif yo dwe prekalifye nan SFS, kidonk DEC rekòmande pou 
yo kòmanse pwosesis la byen anvan dat limit pou aplike pou sibvansyon an/pou soumèt 
òf la. Vizite grantsmanagement.ny.gov pou wè kijan pou prekalifye epi aplike pou 
sibvansyon yo atravè SFS. Pou tout detay sou opòtinite sibvansyon an, ki gen ladan 
kondisyon kalifikasyon pwojè ak kritè pou bay nòt, tanpri vizite  sitwèb DEC la.  
  
Finansman pou Pwogram Sibvansyon Konsèvasyon Espas Ouvè a soti nan Lwa 
Obligasyon Anviwònmantal pou Dlo Pwòp, Lè Pwòp ak Travay Vèt 2022 a ak Fon 
Pwoteksyon Anviwònmantal (Environmental Protection Fund, EPF), ki bay finansman 
esansyèl pou pwogram anviwònmantal tankou akizisyon tè, pwoteksyon tè agrikòl, 
prevansyon ak eliminasyon espès anvayisan, aksè ak aktivite lwazi, amelyorasyon 
kalite dlo, ak pwojè jistis anviwònmantal yo.  
  
Nouvo opòtinite finansman jodi a konplete yon lòt siksè resan nan espas ouvè. 
Gouvènè Hochul ak Pwokirè Jeneral Nouyòk Letitia James te anonse dènyènman yon 
akò istorik pou modènize pwosesis pou sekirize ak pwoteje espas ouvè enpòtan nan 
tout eta a. Pwotokò Dakò (Memorandum of Agreement, MOA) a senplifye epi klarifye 
pwosedi revizyon legal ak administratif pou akizisyon dwa ak sèvitid konsèvasyon pou 
fasilite ak akselere pwojè espas ouvè ki prezève kalite dlo, pwoteje abita bèt sovaj ak 
divès ekosistèm yo, ankouraje tè travay epi sipòte ekonomi riral yo, ogmante mitigasyon 
ak rezistans klimatik, epi elaji opòtinite lwazi ak aksè piblik atravè eta a. Li bati sou 
envestisman rekò Gouvènè a nan Fon Pwoteksyon Anviwònmantal Eta a ak 
reyalizasyon kontinyèl nan pwoteksyon espas ouvè ki enpòtan pou pwoteksyon rezèv 
dlo potab yo.  
  

###  
  
  

Lòt nouvèl disponib sou sit www.governor.ny.gov 

